
 Үгэнүүдые сугтань, аминдань болон хоорондонь богони зурлаа табижа бэшэхэ дүрим.
Анхарагты!
Үгэнүүдые сугтань бэшэхэ иимэ янзанууд бии:
1. Ахай, абгай, үдэр гэжэ үгэнүүдэй ямар нэгэн суг хэрэглэгдэдэг үгынгѳѳ хойно ороод, эхин а, ү аялгануудаа гээнги байхада, -хай, -бгай, -дэр гэһэн үенүүд болгожо, урдахи үгэтэйнь хамта бэшэгдэдэг.
Жэшээнь: одхонхай, дундахай, Бадмахай; ехэбгай, Хандабгай, үглѳѳдэр, мүнѳѳдэр, уржадэр, һайндэр г.м.
2. Бүхэ, ажа гэжэ бэеэ даагаагүй үгэнүүдые удаадахи үгэтэйнь хододоо сугтань бэшэгдэдэг.
Жэшээнь: бүхэдэлхэйн, бүхэроссиин; ажабайдал, ажахы, ажаһуудал г.м.
Мүн тэрэшэлэн  ородһоо абтаһан үгэ оршуулхадаа, олон гэжэ үгые н, м хашалгануудаар эхилһэн үгэтэйнь ниилүүлжэ бэшэхэдэ, н үзэгынь унадаг. 
Жэшээнь: олониитэ, оломянган, оломиллион г.м.
3. Нэгэ мүһэн үгүүлэгдэдэг ба суг бэшэгдэжэ заншанхай орёо үгэнүүдые хамта бэшэдэг.
Жэшээнь: үхибүүд, олониитэ, заабол, амалдаха, дуугарха г.м.

Дүрим уншагты.
Үгэнүүдэй хоорондо зурлаа табижа бэшэхэ дүримүүд бии: 
1. Буряад нэрэ обог гү, али алдарай мүн географическа нэрын хоёр үгэһѳѳ бүридэһэн байхада, дундань богони зурлаа табяад, үгэ бүхэнииень ехэ үзэгѳѳр бэшэгдэдэг.
Жэшээнь: Балдан-Доржо, Дугар-Жаб; Улаан-Yдэ, Баян- Гол, Мухар-Шэбэр г.м.
Ажаглалта: Хэрбээ географическа нэрэдэ далай, мүрэн, гол, хада, уула,хахад арал, адаг, эхин, тохой, хушуун, хүнды гэхэ мэтын тусхайта бэшэ үгын хойнонь оролсоһон байгаа һаань, энээниие бага үзэгѳѳр, амяарынь бэшэдэг.
Жэшээнь: Хара далай, Москва мүрэн, Сэлэнгэ мүрэн, Бархан уула, Баргажанай адаг.
2. Абяа дууряаһан, юумэнэй маяг дүрсэ харуулһан, гэрэй амитадта хандаһан үгэнүүдэй, мүн междометинүүдэй тон адляар дабтагдажа гү, али паарнаар үгүүлэгдээ һаань, тэдэнэй дунда богони зурлаа табижа бэшэдэг.
Жэшээнь: һаб-һаб, шаг-шуг, ар-ур, ахха-ёххо; шобогор-шобогор (хаданууд), түбжэгэр- түбжэгэр (гүйлгэлдэхэ).
3. Багсааһан удхатайгаар хэрэглэһэн хоёр тоогой нэрын хоорондо үгѳѳр бэшэгдэбэлнь, богони зурлаа, тоогоор бэшэгдэбэлнь- зурлаа табижа бэшэдэг.
Жэшээнь: гурба- дүрбэн (3-4), арба-хорин (10-20), 3500-4000 тухай литр һүн г.м.
4. Дугаарлаһан тоогой нэрые тоогоор бэшэхэдээ, удаань богони зурлаа табяад, -дахи (-дэхи, -дохи); -дугаар (-дүгээр) гэжэ залгабаринуудые нэмэжэ бэшэдэг.
Жэшээнь: 15-дахи хуудаһан, 2-дохи гэр, 4-дэхи класс, 1-дүгээр Пётр хаан, 3-дугаар Александр г.м.
-дугаар (-дүгээр) гэһэн залгабаринууд хүндэдхэһэн удхатай һэн тула, үндэр түрэлтэ гү,  али ехэ хүнүүдэй нэрэ зэргэдэ хэрэглэгдэдэг.
5. Ородһоо абтаһан орёо үгэнүүдые ород хэлэндэ байһан хэбээрнь хамта гү, али богони зурлаа табижа бэшэхэ.
Жэшээнь: агротехникэ, луноход, аэропорт, фоторепортаж, телефон- автомат.

 Хуряамжалһан үгэнүүдые бэшэхэ ба үгэ тобшолхо дүримүүд.
Дүрим уншагты.
 Хуряамжалһан үгэнүүдые бэшэхэ ба үгэ тобшолхо иимэ  дүримүүд бии:
1. Эхин  үзэгѳѳрнь гү, али үеэрнь хуряамжалһан ород үгэнүүдые буряад хэлэндэ тэрэ хэбээрнь абажа хэрэглэхэ.
Жэшээнь: завуч, НЛО, МГУ, ООН, РФ г.м.
Түрүүшынь хубиие эхин үеэрнь хуряамжалаад, нүгѳѳдэ хубииень бүхэлеэр орхиһон үгэ байгаа һаань, мүн лэ оршуулангүй абажа болохо.
Жэшээнь: промкомбинат, профсоюз, физкультура г.м.
Эхин үзэгүүдһээ бүридэдэг хуряамжалһан үгын бүхы үзэгүүдые ехэ үзэгѳѳр бэшэхэ.
Эхин үенүүдһээ гү, али эхин үе бүхэли үгэ хоёрһоо , үгы гэбэл, эхин үе ба үзэгѳѳр хуряамжалһан үгэһѳѳ бүридэдэг хуряамжалһан үгые юрэ үгэ бэшэдэг дүримэй ёһоор бэшэхэ гэбэл, тусхайта нэрэ һаань- ехэ үзэгѳѳр, бэшэ һаань - бага үзэгѳѳр эхилжэ бэшэхэ.
Жэшээнь: Моссовет, спорткомитет, Бургражданстрой, реском г.м.
2. Хуряамжалһан орёо үгэнүүдые бусад абтаһан   үгэнүүдтэ адляар зохилдуулха.  Зүгѳѳр эхин үзэгүүдһээ бүридэдэг хуряамжалһан үгын удаа богони зурлаа табяад, падежэй залгалта нэмэхэ. Тиихэдээ хуряамжалһан  үгын эсэстэ хашалганай байгаа һаа гү, али дуулдаа һааа, хамаанай падеждэ –ай (-эй, -ой) аялганай байгаа һаа гү, али дуулдаа һаа, -гай (-гэй, -гой) залгажа бэшэдэг.
Жэшээнь: радиокомитет- радиокомитедэй, радиокомитедтэ, радиокомитедые, радиокомитедээр, радиокомитедтэй, радиокомитедһээ; БГУ-гай, БГУ-да, БГУ-е, БГУ-гаар, БГУ-тай, БГУ-һаа г.м.

 Үгэ таһалха дүрим.
Дүрим уншагты.
Бэшэжэ байһан мүр соо үгын багтаагүй дээрэһээ зарим хубииень таһалжа, нүгѳѳ  мүртэ абаашаха болоходоо, иимэ дүрим баримталха:
1. Үгые үеэрнь таһалха.
Жэшээнь: до-лоо-го-но, байр-ла-ба, гэр, шар-ла-ха, шар-луул-ха г.м.
2. Мүрэй һүүлдэ ганса түргэн аялганһаа бүридэһэн үеые орхижо гү, али нүгѳѳ мүртэ нүүлгэжэ болохогүй, харин гансашье һаа, удаан аялганһаа гү, али дифтонгһоо бүридэһэн үеые орхижо, мүн  нүүлгэн абаашажа болохо.
3. Богони и (й), ь (зѳѳлэн) ба ъ (хатуу) тэмдэгүүдые урдахи үзэгһѳѳнь һалгаахагүй.
Жэшээ: бай-ра, мүль-һэн, эрь-ел-дэ-хэ, подъ-езд г.м.
Ажаглалта. Удаан аялганууд ба дифтонгнууд хоёр үзэгѳѳр тэмдэглэгдэбэшье, нэгэ абяан гэжэ тоологдодог дээрэһээ үенүүдтэ илгахада таһардаггүй. 
Жэшээнь: та-ряан, уу-рал, хай-ша, ай-раг.

S1.
 Уншагты. Суг бэшэгдэдэг үгэнүүдые ологты.
Эгээл һайхан һайндэрнүүдэй нэгэн – Уласхоорондын эхэнэрэй үдэр- мартын 8-да айлшалан буудаг юм.
Бүхэдэлхэйн эхэнэрнүүдые адли тэгшэ эрхэтэй болгохын түлѳѳ уласхоорондын хүдэлѳѳ хүгжѳѳхын тула арадуудай хани нүхэсэл болоно.  Ниитэ- политическэ ажабайдалда эхэнэрнүүдэй хабаадалга ехэ удха шанартай.
«Буряад үнэн» сонинһоо

S2. Хуряамжалһан үгэнүүдые хэрэглэжэ, мэдүүлэлнүүдые зохёогты.
Физрук, авиаконструктор, электротехникум, БГУ, ЛВРЗ.

